
1  Ko taku ingoa ko Thomas Charles Roa. 

1.1 Kua whakaatu kē au ki tēnei whakawānga. 
1.2 Ki tēnei whakaaturanga, ko āku kōrero mō te mana o Ngāti Apakura; me te Marae o Kahotea. 
1.3 Ko te take i whakaea ai e au te whakaaturanga nei he hiahia nōku ki te whakamārama ki te 

Rōpū Whakamana I Te Tiriti te horopaki o ngā kerēme a Ngāti Apakura, he ahakoa ko tētehi 
wāhanga hītori ōna kua whakatauria kē ki te Whakataunga o Te Raupatu i a Waikato‐Tainui i 
te tau 1995. 

1.4 Ko te nuinga o ēnei kōrero he mea rongo e au mai i ōku mātua ake, i a Ngāhina Roa rāua ko 
Mahuri Pounamu Kite, i ō rāua tuākana‐teina, mātua‐tūpuna. 

 

2 Ko Ngāti Apakura i te tau 1863 
 

2.1 Nō mua noa atu o te Raupatutanga i ngā whenua o Ngāti Apakura, he iwi mana nui tēnei 
hunga. 

2.2 Ko ētehi o ōna kāinga i Tuhikaramea ki te raki, i Ōhaupō, i Ngā Roto, i Rangiaowhia, i Raroera, 
Pirongia huri noa ki Kāwhia. 

2.3 He pānga anō ki aua wāhi nō ōna hūāngatanga ki ngā hoa hapū noho tata, ēngari ko te mana 
whenua nō Ngāti Apakura. 

2.4 Nō aua karanga hūāngatanga anō o te whakapapa he kāinga nō ōna rangatira ki ngā wāhi 
maha, huri noa Te Nehenehenui, taea noatia ko Tāmaki Makau Rau; ko Kirikiriroa anō. 

2.5 Ko ētehi o ōna hapū (i taua wā, ki aua wāhi) , ko Ngāti Hikairo, ko Ngāti Puhiawe;  ko Ngāti 
Rāhui; ko Ngāti Mahora; ko Ngāti Hinetu; ko Ngāti Horotākere, me ētehi atu. 

2.6 I a Lady Martin ētehi tuhituhi mō te makuru o ngā māra a Ngāti Apakura. 
2.7 Kei aua tuhinga te hia kē o ngā eka (tē kitea ai e te mata) kua tōngia ki ngā hua rākau, ki ngā 

huawhenua; te hia anō o ngā pāriki here i te kararehe pērā me te hipi, te kau, te poaka,  te 
hōiho; me te tini o te heihei e tukua ana kia rere noa. 

2.8 He iwi whai rawa te iwi nei, he iwi kakama hoki ki te whai i ngā hangarau hōu mai i rāwāhi. 
2.9 Kei ngā māra i Rangiaowhia he mīra mō ana wīti 
2.10 He mea whāngai te taonenui o Ākarana e aua hua mai i ngā māra. 
2.11 He kaipuke anō ā te iwi nei , hei hari i āna kai ki rāwāhi ki Poihākena; tērā rā anō ētehi kōrero 

i pā aua kaipuke ki nga whīra kōura o Karipōnia! 
 

3 Te Rau o te Patu 
 

3.1 Nō te Pēpuere o te tau 1864, i te whakatata ngā hōia o Te Karauna ki Pāterangi. 
3.2 Ka kitea e rātou mea uaua kē te whakaarikitanga o te pā i reira. 
3.3 Ko ngā māra o Rangiaowhia mō te whāngai i ngā toa Māori i Pāterangi.  I reira rā anō ngā 

tino toa o Rangiaowhia, heoi anō i te kāinga nei, he koroheke, he rūruhi, he wāhine, he 
tamariki noa iho. 

3.4 Ko aua māra rā anō mō te whāngai i ngā hōia, he tukunga tonu i ā rātou kai ki Ākarana, mai i 
Ākarana ki Pāterangi! 

3.5 Ka tau te kōrero a ngā mana o ngā hōia, kia pokatatangia te pā tūwatawata o Pāterangi, kia 
whakaekea ngā māra wātea o Rangiaowhia. 

3.6 Nō te pūao o te ata o te Rātapu, te 21 o Pēpuere 1863, ka whakaekea te kāinga nei e ngā 
hōia o Te Karauna.   

3.7 Ko aua kōrero nei kua whakaaturia ki te kerēme o Waikato‐Tainui i whakatauria i te tau 1995, 
nō reira me waiho tērā āhua ki reira me huri pea ki ngā takahanga ki runga i a Ngāti Apakura 
i muri mai. 

3.8 Mai i taua whakaekenga, me te pā o te hoari ki runga o te hunga tamariki, wāhine, kaumātua; 
me te rironga o ngā rawa a te iwi i Te Karauna, ka kore tata te mana o tēnei iwi. 

3.9 Ko ētehi ka oma ki roto i ngā hūāngatanga o ngā hoa hapū noho tata mai, arā, ki roto i a 
Ngāti Korokī‐Kahukura, ki a Ngāti Raukawa; ko ētehi ka tahuri ki ō rātou whanaunga o Ngāti 
Tūwharetoa, ko te waiata tērā – E Pā Tō Hau; ko ētehi ki Kāwhia ki roto i ngā ringa manaaki o 
ērā o rātou o Ngāti Hikairo, ā, ko ētehi ki Te Nehenehenui, ki roto i ngā whanaungatanga o 
Ngāti Manipaoto. 

3.10 Ko Tānehopuwai tētehi o ngā kāinga i nōhia e Ngāti Apakura, ko Mangarama, ko Mōtītī ngā 
marae kei te tū tonu ki reira i tēnei wā. 

3.11 Ko Puketarata tētehi anō o ngā kāinga i nōhia ai e ēnei manene, e Ngāti Hinetū o 
Rangiaowhia. 

3.12 I taua wā he kāinga tēnei nā Ngāti Rungaterangi o Ngāti Maniapoto. 
3.13 He whanaunga tata ēnei hunga e rua nei, e ai ki ētehi he pānga nō Ngāti Rungaterangi ki roto 

o Ngā Roto; he pānga anō nō Ngāti Hinetū o runga o Puketarata. 
3.14 Ka nōhia e Ngāti Hinetū te marae me te wāhi e mōhiotia nei i ēnei rā, ko Kahotea, he mea 

tuku e Ngāti Rungaterangi me Ngāti Maniapoto. 
3.15 Mai i taua wā e kiia ana a Ngāti Apakura, he hapū o Ngāti Maniapoto. 
3.16 Ko Waikato anō tērā e tohe nei he hapū anō a Ngāti Apakura ōna. 

 
4 Ko Ngāti Apakura i tēnei wā 

 
4.1 Nā te whakaekenga e Te Kārauna, me te rironga i a ia o ngā whenua, ngā māra, ngā rawa, he 

oti rā te mana o Ngāti Apakura, kua pēpēhia e ia te iwi nei, kua kore tana mana hei iwi, he 
hapū kē ia ināianei.   

4.2 Kei te noho manene tonu ia ki roto o Ngāti Maniapoto. 
4.3 Nā Ngāti Hikairo e aroha nei ki ana whanaunga o Ngāti Apakura i whai wāhi ai a Ngāti 

Apakura ki Kawhia. 
4.4 Ko ngā mōrehu i huri ki roto o ētehi atu wāhi kua Korokī‐Kahukura, kua Tūwharetoa, kua iwi 

kē. 
 

5 Kupu Whakamutunga 
 

5.1 Nā te raupatunga o ana whenua katoa i nui ai te raruraru ki a Ngāti Apakura, i kore ai tana 
mana hei ‘iwi’, i noho ai ia hei ‘hapū’ kē. 

5.2 He ahakoa te kino o te pēpēhi  o ngā mahi a ngā hoia o Te Karauna, he pūakaha nōna i mau 
tonu ai i a ia tōna tuakiri, tae noa mai ki tēnei wā e tohengia ana ia he hapū o Waikato, he 
hapū hoki o Ngāti Maniapoto. 

5.3 Ko tāku whakapae e kore e taea e Te Karauna te whakahoki i tōna mana ki a Ngāti Apakura. 

5.4 Ko tāku whakapae anō, mea uaua kē te whakahokinga e Te Karauna o ngā whenua o Ngāti 
Apakura.  

5.5 Ēngari he whākīnga o te hara te tīmatanga o te whakapikinga o te wairua o Ngāti Apakura. 
 
 




